
 

 

MAKLUM BALAS MEDIA 

‘BENARKAN LEBIH BANYAK PIHAK IMPORT DAGING’ 

 

1. Merujuk kepada laporan berita yang disiarkan oleh Utusan Malaysia bertajuk 

‘Benarkan lebih banyak pihak import daging’, bertarikh 18 Julai 2023, 

Jabatan Perkhidmatan Veterinar (DVS) ingin memberi maklum balas 

berhubung perkara tersebut. 

 

2. Malaysia mengimport lembu hidup, atau dalam bentuk daging dan bahagian-

bahagian lembu/kerbau untuk memenuhi keperluan daging dalam negara. 

Berdasarkan analisa risiko import yang telah dijalankan oleh DVS, 

pengimportan lembu hidup hanya dibenarkan dari Thailand. Ini kerana, negara 

tersebut mematuhi syarat import yang telah ditetapkan, termasuk vaksinasi 

bagi Foot And Mouth Disease (FMD).  Malaysia membenarkan pemvaksinan 

ini memandangkan serotype virus FMD di Thailand adalah sama seperti di 

Malaysia.  Oleh itu, langkah mitigasi yang diambil oleh Thailand telah 

dipersetujui oleh DVS. 

 

3. New Zealand dan Australia adalah negara bebas FMD, manakala Brazil pula 

FMD berada pada tahap terkawal melalui vaksinasi yang mendapat 

pengesahan dari World Organization of Animal Health (WOAH).  Oleh yang 

demikian, negara-negara tersebut telah mendapat kebenaran untuk 

mengeksport lembu hidup ke Malaysia.  Namun, sehingga kini masih tiada 

kemasukan lembu hidup dari Brazil disebabkan oleh kos logistik yang tinggi. 

 

4. Bagi India dan Pakistan, pengimportan lembu/kerbau hidup adalah tidak 

dibenarkan kerana tidak menepati syarat import.  Berikutan strain virus FMD di 

kedua-dua negara tersebut berbeza dengan Malaysia dan boleh menyebabkan 

kemunculan strain virus FMD yang baharu bukan sahaja di Malaysia, malahan 

di Asia Tenggara. 

5. Bagi pengimportan daging pula, import daging deboned and deglanded (daging 

tidak bertulang) dari India dan Pakistan adalah dibenarkan. Maka, dakwaan 

laporan berita tersebut bahawa Malaysia hanya membenarkan pengimportan 

bahagian tertentu seperti tulang dan rusuk lembu sahaja dari negara Pakistan 

adalah tidak benar. 

 

6. Untuk makluman, permintaan daging kerbau dari India adalah lebih tinggi dari 

Pakistan.  Ini disebabkan oleh penawaran harga oleh pembekal India yang 

lebih rendah.  Berbeza pula dengan Pakistan dimana terdapat persaingan 

permintaan bagi daging lembu/kerbau dalam negara dan juga eksport. 

 

7. DVS juga ingin menegaskan bahawa abatoir dan loji pemprosesan luar negara 

yang diluluskan adalah berdasarkan kepada kepatuhan audit yang dijalankan 

oleh DVS dan Jabatan Kemajuan Islam Malaysia (JAKIM) bagi memastikan 

produk hasilan haiwan yang diimport memenuhi keperluan piawaian negara 

dan keselamatan makanan.   

 

8. Sehingga kini, sebanyak 10 buah negara iaitu Thailand, India, Pakistan, Jepun, 

Korea, Australia, New Zealand, Brazil, USA dan Argentina disenaraikan 

sebagai Abatoir dan Loji Pemprosesan Luar Negara Yang Diiktiraf oleh DVS 

yang dibenarkan sama ada untuk pengimportan daging lembu/kerbau, lembu 

hidup, kambing hidup/bebiri hidup atau daging kambing/daging bebiri. 

 

9. DVS sentiasa mengalu-alukan permohonan pengiktirafan untuk mengeksport  

daging ke Malaysia dalam mewujudkan pasaran yang lebih kompetetif dan 

sekaligus memberi lebih banyak pilihan kepada pengguna.   

